
NG Reebok: Die Drie Groot Tekste van die Bybel 
Week 9-15 Augustus 2026 

 
Inleiding: Daar is mense wat sê die hele Bybel kan in drie groot uitsprake van Jesus 
saamgevat word: 

• Die Groot Uitnodiging: "Kom na My toe..." (Matteus 11:28) 

• Die Groot Gebod: "Jy moet die Here jou God liefhê..." (Matteus 22:37–40) 

• Die Groot Opdrag: "Gaan dan..." (Matteus 28:18–20) 
 
Ons gaan vir die volgende 3 Sondae so minireeks hê waar ons oor die 3 temas gaan saam 
gesels.  
 
Dit is opvallend dat Jesus nie begin met 'n opdrag nie, maar met 'n uitnodiging. Die 
evangelie begin nie by wat ons vir God moet doen nie, maar by wat God vir ons aanbied. 
Hy nooi ons nie na 'n godsdiens van prestasie nie, maar na 'n verhouding met Homself. 
 
1. God nooi ons na 'n verhouding, nie na 'n godsdiens van reëls nie 
Matteus 11 speel af in 'n tyd toe baie mense reeds begin twyfel het oor Jesus. Johannes 
die Doper sit in die tronk en wonder of Jesus werklik die Messias is. Sommige dorpe het 
Jesus se wonderwerke gesien, maar Hom steeds verwerp. Juis in hierdie konteks hoor 
ons Jesus bid: "Ek prys U, Vader..." 
 
Die eerste woord wat opval, is "Vader." Dit vertel vir ons dat die hart van die evangelie 
oor verhoudings gaan. 
 
Jesus kontrasteer twee groepe mense. Aan die een kant is daar die "slim en geleerde" - 
mense wat gedink het hulle kan deur hulle eie prestasies, kennis en 
wetsgehoorsaamheid by God uitkom. Hulle het godsdiens al hoe ingewikkelder gemaak 
en swaar laste op mense se skouers geplaas. 
 
Aan die ander kant staan die "eenvoudiges" – mense wat weet hulle kan hulleself nie 
red nie. Soos kinders kom hulle met oop hande na God. Hulle besef hulle het Jesus nodig. 
Die evangelie begin altyd by afhanklikheid. God soek nie mense wat dink hulle het alles 
onder beheer nie. Hy nooi mense wat bereid is om deur Hom geleer te word. 
 
2. Jesus nooi juis mense wat moeg en oorlaai is 
Dan kom een van die mooiste uitnodigings in die hele Bybel: "Kom na My toe, almal wat 
uitgeput en oorlaai is..." 
 



Hierdie woorde klink vandag net so vars soos tweeduisend jaar gelede. Baie mense leef 
uitgeput. Party is fisies moeg. Ander is emosioneel uitgeput. Sommige dra swaar 
bekommernisse oor gesondheid, kinders, finansies of die toekoms. Ander dra 
skuldgevoelens of voel eenvoudig moedeloos. Jesus sê nie dat hierdie laste nie bestaan 
nie. Hy sê: "Bring dit na My toe." 
 
Opvallend is dat Jesus niemand forseer nie. Hy nooi. Die woord "kom" is 'n uitnodiging, 
nie 'n bevel nie. Liefde dwing nooit. God respekteer ons vryheid, maar Hy hou aan nooi. 
Hier ontdek ons iets wonderliks: die evangelie is nie vir mense wat alles reg het nie; dit 
is vir mense wat weet hulle het hulp nodig. 
 
3. Ware rus begin wanneer Jesus die leiding neem 
Jesus gaan verder en sê: "Neem my juk op julle en leer van My." 'n Juk was die 
hulpmiddel waarmee twee osse saamgetrek is sodat iemand hulle kon lei. Jesus gebruik 
hierdie beeld om te wys dat ware dissipelskap beteken om Hom die leiding van ons lewe 
te gee. Dit beteken nie dat ons lewe skielik probleemvry word nie. Dit beteken dat ons 
nie meer alleen probeer beheer neem oor alles nie. Ons vertrou onsself toe aan Iemand 
wat sagmoedig en nederig van hart is. 
 
Daarom belowe Jesus nie noodwendig rus vir ons omstandighede nie, maar rus vir ons 
gemoed. Die diep vrede waarvan Hy praat, kom wanneer ons ontdek dat ons lewe veilig 
is in sy hande. Die groot vraag waarmee hierdie gedeelte ons laat, is eenvoudig: Wie 
neem die leiding in my lewe? Wanneer Jesus lei, ontdek ons dat sy juk nie swaar is nie, 
maar dat Hy self saam met ons die pad stap. 
 
Gespreksvrae 
1. Waarom dink jy begin Jesus se bediening met 'n uitnodiging eerder as met 'n lys 
opdragte? Wat sê dit vir jou oor God se hart? 
2. Jesus nooi "uitgeputte en oorlaaide" mense. Watter laste sien jy dat mense vandag 
die meeste dra? Watter laste dra jy self? 
3. Wat beteken dit prakties om "na Jesus toe te kom"? Hoe doen 'n mens dit in die 
gewone gang van elke dag? 
4. Jesus sê: "Neem my juk op julle." Op watter terreine van jou lewe sukkel jy die meeste 
om Jesus die leiding te laat neem? 
5. Volgende week kyk ons na die Groot Gebod: om God en ons naaste lief te hê. Hoe 
dink jy help hierdie uitnodiging van Jesus ons om daardie gebod uit te leef? 
 
Uitnodiging: Dink aan iemand wat hierdie week moedeloos of oorlaai voel. Wees vir 
daardie persoon 'n draer van Jesus se uitnodiging. 


